
  

 
Ályktun stjórnar læknaráðs Landspítala 
um frumvarp til fjárlaga 2017 

Læknaráð Landspítala lýsir yfir þungum áhyggjum af ófullnægjandi ríkisframlagi til Landspítalans 

í frumvarpi til fjárlaga 2017 og telur að það geti haft alvarlegar afleiðingar fyrir starfsemi og 

faglega stöðu heilbrigðisþjónustu í landinu.  Stjórn læknaráðs telur að Alþingi Íslendinga verði 

að bregðast við og minnir á að Alþingi ber fulla ábyrgð á þeirri þjónustu sem hægt er að veita og 

sú þjónusta -  gæði hennar og afköst mótast af fjárframlögum til starfseminnar. 

 

Samþykkt af stjórn læknaráðs Landspítala 15. desember 2016 

f.h. stjórnar 

Reynir Arngrímsson, formaður 

Greinargerð: 
Vöxtur í starfsemi Landspítala heldur áfram eins og við er að búast miðað við fjölgun landsmanna (5,4% 

frá 2008), öldrun þjóðarinnar (26,5% fjölgun 67 ára og eldri), aukna byrði langvinnra sjúkdóma og fjölgun 

ferðamanna. Útgjaldarammi Landspítalans í fjárlagafrumvarpinu er ekki í takt við þessa þróun og er 

ófullnægjandi fyrir komandi ár. Í fjárlagafrumvarpi fyrir árið 2017 er aðeins gert ráð fyrir 690 m.kr. nettó 

hækkun rekstrarframlags til spítalans, að teknu tilliti til hagræðingarkröfu og launa- og verðlagsbóta. Af 

þessum 690 m.kr. eru 210 m.kr. ætluð í ný verkefni. Einnig eru lagðar 510 m.kr. í kaup á nýjum línuhraðli 

til meðferðar á krabbameini.  

Við nánari samanburð kemur í ljós að á föstu verðlagi er framlag til reksturs fyrir árið 2017 sambærilegt 

við árið 2005 en er 2.800 m.kr. lægra en árið 2008. Þetta telur læknaráð Landspítala óásættanlegt og ógn 

við það hlutverk sem sjúkrahúsinu er ætlað að gegna. Uppsöfnuð viðbótarfjárþörf Landspítalans 2017 er 

metin tæpir 12 milljarðar króna miðað við fjárlög 2016 og alls 66 milljarðar króna á næstu 5 árum. Án 

slíkrar innspýtingar í rekstur spítalans er hætta á ófullnægjandi framþróun í heilbrigðisþjónustu í landinu, 

auk þess sem núverandi frumvarp kallar á samdrátt og skerðingu þjónustunnar, er ógn við öryggi 

sjúklinga og heilbrigðiskerfi landsmanna til lengri og skemmri tíma. 

Stjórn læknaráðs Landspítala telur að núverandi frumvarp til fjárlaga 2017 sé í fullkominni andstöðu við 

yfirlýsingu forsætisráðherra, fjármála- og efnahagsráðherra og heilbrigðisráðherra sem undirrituð var í 

tengslum við gerð kjarasamnings lækna þann 8. janúar 2015, en þar segir:  

• "Heilbrigðiskerfið búi við sambærilegan ramma hvað varðar fjármuni og fjölda starfsmanna og 

önnur Norðurlönd".   

Útgjöld til heilbrigðismála á Íslandi eru 8,8% af VLF en 9,6-11,1% á hinum Norðurlöndunum. Auk þess eru 

fjárfestingar í viðhaldi og endurnýjun innviða heilbrigðiskerfisins í neðsta sæti OECD landa. Þá lýsir 

læknaráð Landspítala yfir þungum áhyggjum vegna viljaleysis stjórnvalda til samráðs við lækna eins og 

fyrirheit voru gefin í yfirlýsingunni en þar segir: 

• " Ráðist verði í átak í tengslum við stefnu stjórnvalda um betri heilbrigðisþjónustu með virkum 

stuðningi lækna og öflugri þátttöku þeirra í stefnumótun sem byggir á bættri starfsaðstöðu og 

betri nýtingu fjármuna".   

Skýrsla McKinsey fyrir fjárlaganefnd og Velferðarráðuneytið sýnir að kostnaður við hvern legudag á 

Landspítala er 52% ódýrari en á Norrænum samanburðarsjúkrahúsum. Þá er framleiðni lækna og 

hjúkrunarfræðinga langt umfram það sem þar sést. Þannig eru innlagnir sjúklinga á hvert stöðugildi 

lækna allt að 59% fleiri en í Svíþjóð og á hvert stöðugildi hjúkrunarfræðings 75% fleiri. Heimsóknir á 

læknastöðugildi er allt að 95% fleiri. Meðal legurúmanýting á Landspítala er 95% sem er 10-15% umfram 

það sem mælt er með á slíkum stofnunum og hefur aukist um 1% á milli ára. Nýting ríkisframlags til 

Landspítala er því með því allra besta sem þekkist, borið saman við önnur Norræn sjúkrahús í skýrslunni.  

 

Lykiltölur í starfsemi 

Landspítalans í október 2016: 

 

Fjöldi 2016 Breyting milli ára 2015-16 

(fjöldi) 

Breyting milli ára (%) 

Komur á göngudeildir 190.741 +6.201 +3,4% 

Fjöldi lega, sérgreinar 22.130 +1.068 +5.1% 

Legudagar 190.189 +4.095 +2,2% 

Komur á bráðamóttökur 86.524 +2.768 +3,3% 

Komur á dagdeildir 73.060 +7.201 +10,9% 

Skurðaðgerðir 16.957 +2.475 +17,1% 

Rannsóknir 1.874.701 +324.744 +21,0% 

Skráð öryggisatvik sjúklinga 5.188 +2.306 80,1% 

 

 

 

 


